
Annotatsiya. Maqolada ota-onasi mehnat migratsiyasida bo‘lgan o‘quvchilarda shaxsiy 

qadriyatlarni shakllantirishda ta’lim muassasasining o‘rni va pedagogik imkoniyatlari tahlil 

qilingan. Mehnat migratsiyasi sharoitida o‘quvchilarning ma’naviy-axloqiy rivojlanishi, 

ijtimoiy moslashuvi va shaxs sifatida kamol topishiga ta’sir etuvchi omillar yoritilgan.  

Аннотация. В статье проанализированы роль образовательного учреждения и его 

педагогические возможности в формировании личностных ценностей у учащихся, 

родители которых находятся в трудовой миграции. Рассмотрены факторы, влияющие на 

духовно-нравственное развитие, социальную адаптацию и становление личности 

учащихся в условиях трудовой миграции.  

Abstract. The article analyzes the role of educational institutions and their pedagogical 

potential in the formation of personal values among students whose parents are labor migrants. 

It examines the factors influencing students' moral and ethical development, social adaptation, 

and personal growth under the conditions of labor migration.  

support, social adaptation, class teacher, school psychologist, family–school–community 

cooperation, pedagogical approaches, educational environment. 

 

KIRISH. Bugungi globallashuv, iqtisodiy integratsiya va xalqaro mehnat bozori 

rivojlanishi sharoitida mehnat migratsiyasi dunyo mamlakatlari uchun dolzarb ijtimoiy-

iqtisodiy jarayonlardan biriga aylandi. Xalqaro migratsiya oqimlarining kengayishi natijasida 

millionlab oilalar iqtisodiy barqarorlikni ta'minlash maqsadida vaqtincha yoki uzoq muddatga 

yashash joyini o‘zgartirmoqda. Bunday jarayonning ijobiy iqtisodiy samaralari bilan bir 

qatorda, uning oilaviy munosabatlar, bolalar tarbiyasi, ta'lim sifati hamda yosh avlodning 

ma'naviy kamolotiga ta'siri ham ilmiy tadqiqotlarning muhim yo‘nalishiga aylanmoqda. 

Xalqaro Migratsiya Tashkiloti (IOM) hamda Xalqaro Mehnat Tashkiloti (ILO) ma'lumotlariga 

ko‘ra, xalqaro mehnat migratsiyasi dunyo bo‘yicha yuz millionlab insonlarni qamrab olgan 

bo‘lib, ushbu jarayon migratsiya ishtirokchilarining oila a'zolari, ayniqsa voyaga yetmagan 

farzandlarining ijtimoiylashuvi va shaxsiy rivojlanishiga sezilarli ta'sir ko‘rsatmoqda. Ota-

onasi mehnat migratsiyasida bo‘lgan o‘quvchilarda shaxsiy qadriyatlarni shakllantirishda 

ta'lim muassasasining tarbiyaviy salohiyati, pedagogik mexanizmlari va innovatsion 

yondashuvlarini ilmiy asosda tadqiq etish muhim nazariy hamda amaliy ahamiyat kasb etadi. 

ADABIYOTLAR TAHLILI VA METODOLOGIYA  

Jahondagi ishchi kuchi donorlari va retsipientlarining iqtisodiy rivojlanishida muhim 

omillardan biri bo‘lgan xalqaro mehnat migratsiyasi mamlakatlarda mehnat resurslari 

balansini optimallashtirish va mahalliy mehnat bozordagi bosimni yumshatishda muhim rol 

o‘ynamoqda. Migratsiya bo‘yicha xalqaro tashkilot 2022-yilda 281 mln kishi o‘z vatanidan 

tashqarida yashashini, ularning 169 mln.i aynan mehnat migrantlari ekanligini hamda ularning 

67,9 foizi yuqori daromadli va 18,6 foizi o‘rta daromadli mamlakatlarda to‘planganligini 

ma’lum qiladi [1]. Xalqaro migrantlar tarkibida yakka o‘zi migratsiyani amalga oshirgan 

insonlar bilan birgalikda, oila a’zolari bilan migratsiya qilgan migrantlar ham muhim ahamiyat 

kasb etadi. Oila a'zolari bilan migratsiya qilgan migrantlar orasida esa migrant o‘quvchilar 

alohida o‘rin tutadi. Migrant o‘quvchilarning yangi ta'lim muhitiga moslashuvi, ularning 

pedagogik qadriyatlarni o‘zlashtirishi va sifatli ta'lim olishi ta'lim muassasalarining diqqat 

markazida bo‘lishi lozim. Ta'lim muassasalari migrant o‘quvchilarning madaniy o‘ziga 

xosligini hurmat qilgan holda, ularga mahalliy pedagogik qadriyatlarni singdirishi, jamiyatga 

integratsiyalashuviga ko‘maklashishi va kelajakda jamiyatga foydali a'zo bo‘lib yetishishlari 

uchun sharoit yaratishi zarur. Shu nuqtai nazardan, migrant o‘quvchilarda pedagogik 

qadriyatlarni shakllantirishda ta'lim muassasasining o‘rnini o‘rganish dolzarb ahamiyatga 

ega.Xalqaro migratsiya tashkiloti hisobotiga ko‘ra, 2022-yilda Iqtisodiy hamkorlik va 

taraqqiyot tashkiloti (OECD) mamlakatlariga tashrif buyurgan migrantlarning 40 foizi aynan 

oilaviy sabablarga ko‘ra tashrif buyurgan va ushbu ko‘rsatkich 2,2 mln. migrantni tashkil 

qildi26. 

O‘zbekiston Respublikasida mehnat migratsiyasi ijtimoiy-iqtisodiy hayotning muhim 

tarkibiy qismi hisoblanadi. So‘nggi yillarda xorijda mehnat qilayotgan fuqarolar sonining 

                                                           
26 IOM GMDAC 2023, migrationdataportal.org 

ortishi natijasida ota-onasidan biri yoki har ikkisi vaqtincha chet davlatlarda bo‘lgan bolalar 

soni ham ko‘paymoqda. Mazkur holat bolalarning ta'lim-tarbiyasi, psixologik holati, ijtimoiy 

moslashuvi va shaxsiy qadriyatlar tizimining shakllanishiga bevosita ta'sir etmoqda. Ota-

onaning oiladan uzoqda bo‘lishi natijasida bolalarda emotsional yaqinlikning kamayishi, 

tarbiyaviy nazoratning susayishi, kommunikativ qiyinchiliklar, ijtimoiy faollikning pasayishi 

hamda ayrim salbiy xulq-atvor ko‘rinishlarining yuzaga kelishi ehtimoli ortadi. Shu bois 

mazkur toifadagi o‘quvchilarni pedagogik jihatdan qo‘llab-quvvatlash va ularda barqaror 

shaxsiy qadriyatlarni shakllantirish bugungi ta'lim tizimining dolzarb vazifalaridan biri 

hisoblanadi. 

O‘zbekiston Respublikasida ta'lim va tarbiya tizimini takomillashtirishga qaratilgan 

normativ-huquqiy hujjatlarda ham yosh avlodni ma'naviy barkamol, vatanparvar, mas'uliyatli 

va mustaqil fikrlaydigan shaxs etib tarbiyalash ustuvor vazifa sifatida belgilangan. Jumladan, 

O‘zbekiston Respublikasining "Ta'lim to‘g‘risida"gi Qonuni, "Bola huquqlarining kafolatlari 

to‘g‘risida"gi Qonuni, O‘zbekiston Respublikasi Konstitutsiyasi, shuningdek, 2022–2026-

yillarga mo‘ljallangan Yangi O‘zbekistonning Taraqqiyot strategiyasida bolalarning 

manfaatlarini himoya qilish, sifatli ta'lim olish huquqini ta'minlash, ma'naviy-axloqiy tarbiyani 

kuchaytirish hamda oila, maktab va mahalla hamkorligini rivojlantirish ustuvor yo‘nalish 

sifatida e'tirof etilgan. Mazkur hujjatlar ota-onasi mehnat migratsiyasida bo‘lgan o‘quvchilar 

bilan individual ishlashning ilmiy-metodik asoslarini takomillashtirish zaruratini yanada 

kuchaytiradi. 

Pedagogika va psixologiya fanlarida shaxsiy qadriyatlarning shakllanishi oilaviy muhit, 

ta'lim tizimi, tengdoshlar jamoasi va ijtimoiy institutlarning o‘zaro ta'siri natijasida yuzaga 

keladigan murakkab pedagogik jarayon sifatida talqin qilinadi. Ayniqsa, ota-onasi mehnat 

migratsiyasida bo‘lgan o‘quvchilar uchun maktab kompensator tarbiyaviy institut vazifasini 

bajaradi. Ta'lim muassasasining sog‘lom ma'naviy muhiti, sinf rahbari, fan o‘qituvchilari, 

maktab psixologi, ijtimoiy pedagog hamda mahalla va vasiylar bilan yo‘lga qo‘yilgan 

hamkorlik o‘quvchilarda mas'uliyat, halollik, mehnatsevarlik, insonparvarlik, mustaqillik, 

bag‘rikenglik, vatanparvarlik va fuqarolik mas'uliyati kabi shaxsiy qadriyatlarni 

shakllantirishning muhim pedagogik omillari hisoblanadi. 

Qadriyatlar va ijtimoiy taraqqiyot» nomli ilmiy ishlar to‘plamida “Qadriyat deyilganda, 

inson va insoniyat uchun ahamiyatli bo‘lgan millat, elat va ijtimoiy guruhlaming manfaatlari 

va maqsadlariga xizmat qiladigan va shu tufayli ular tomonidan baholanib, qadrlanadigan 

tabiat va jamiyat ne'matlari hodisalari majmuini tushunmog'imiz lozim”, deb ta'kidlab o‘tilgan 

[3]. Bolalar asosiy vaqtini ta’lim dargoxida o‘tkazganligi uchun ularda qadryatlarning 

shakllanib borishi ta’lim olayotgan dargohi va ta’lim berayotgan pedagoglarga chambarchas 

bog‘liqdir. Bunda pedagogning migrant oilalar farzandlarida qadriyatlarni shakllantirishdagi 

roli: 

•  Madaniyatlararo vositachi. Pedagog o‘quvchilar o‘rtasida o‘zaro tushunishni 

mustahkamlashga, turli madaniyatlarga hurmat bilan qarashga yordam berishi kerak. Bu 

borada yurtimizda baynalminal madaniyat markazi tashkil etilgan bo‘lib bu markaz har yili 

ko‘p millatli O‘zbekiston aholisi uchun turli xil tadbirlarni tashkil eadi.   

•  Psixologik qo‘llab-quvvatlash. Pedagog bolalarning psixologik holatini kuzatishi, 

ularga stressni yengishda, o‘ziga ishonchni shakllantirishda va ijtimoiy moslashuvda yordam 

berishi kerak. 

•  Til o‘rgatuvchi. Pedagog bolalarga yangi tilni o‘rganishda yordam berishi, ularning til 

ko‘nikmalarini rivojlantirishlari uchun sharoit yaratishi kerak. 

•  Ota-onalar bilan hamkor. Pedagog ota-onalar bilan muntazam ravishda aloqada 

bo‘lishi, ularning madaniy va ta'limiy ehtiyojlarini tushunishi, bolalarni tarbiyalashda ularga 

maslahatlar berishi kerak. 

•  Qadriyatlarni singdiruvchi. Pedagog o‘quvchilarga milliy, diniy va umuminsoniy 

qadriyatlarni singdirishi, ularning axloqiy kompasini shakllantirishda yordam berishi kerak. 

Pedagoglar tomonidan quyidagi texnologiyalar va metodlar orqali ta’lim va tarbiya 

jarayonini tashkil etilsa maqsadga muvofiq bo‘ladi: 

•  Interaktiv metodlar. Guruhlarda ishlash, munozaralar, loyihalar, o‘yinlar va boshqa 

interaktiv metodlar o‘quvchilarni faol ishtirok etishga, o‘z fikrlarini ifoda etishga va 

boshqalarning fikrlarini hurmat qilishga o‘rgatadi. 

•  Madaniyatlararo ta'lim. Turli madaniyatlar haqida ma'lumot berish, ularning o‘xshash 

va farqli jihatlarini o‘rganish, o‘quvchilarda tolerantlik va hurmat hissini uyg'otadi. Tarix, 

geografiya, tarbiya darslarida boshqa millatlar madaniyatlariga darslarni bog’lab o‘tish, 

migrant bolalarda qadryatlarga bo‘lgan qiziqishni uyg’otadi. 

•  Integratsiyalashgan ta'lim. O‘quv dasturiga milliy madaniyat elementlarini kiritish, 

o‘quvchilarda o‘z milliy o‘zligini saqlashga va yangi madaniyatga moslashishga yordam 

beradi. 

•  Multimedia vositalari. Filmlar, videolar, prezentatsiyalar va boshqa multimedia 

vositalari o‘quvchilarga turli madaniyatlar bilan tanishishga, ularning qadriyatlarini 

tushunishga va vizual tasavvurga ega bo‘lishga yordam beradi. 

NATIJA VA MUHOKAMALAR 

•  Turli mamlakatlarda migrant oilalar farzandlari bilan ishlaydigan muvaffaqiyatli 

ta'lim dasturlari va loyihalari mavjud. Ushbu dasturlarning tajribasini o‘rganish va 

O‘zbekiston sharoitiga moslashtirish mumkin. 

•  Migrant oilalar farzandlari uchun maxsus maktablar va sinflar tashkil etish, ularning 

ta'lim olishlari uchun qo‘shimcha imkoniyatlar yaratish mumkin. 

•  Migrant oilalar bilan ishlaydigan pedagoglarni tayyorlash va malakasini oshirish 

bo‘yicha maxsus kurslar tashkil etish mumkin. 

 Ota-onasi migratsiyasida bo‘lgan o‘quvchilar bilan ishlaydigan muvaffaqiyatli 

ta'lim dasturlari va loyihalari quyidagilardan iborat.  

1. Ikki tilli ta’lim dasturlari (Bilingual Education Programs). Migrant bolalarning ona 

tilini saqlagan holda yangi tilni (yashab turgan davlat tili) o‘rganishlariga yordam berish. 

Bolalar o‘z madaniy merosidan uzilib qolmaydilar, yangi tilni osonroq o‘zlashtiradilar va 

maktabda yaxshiroq natijalarga erishadilar. Masalan,  AQSh: Ko‘plab shtatlarda ispan tilida 

so‘zlashuvchi bolalar uchun ikki tilli ta'lim dasturlari mavjud. Kanada: Fransuz va ingliz 

tillarida ta'lim beradigan maktablar mavjud bo‘lib, immigrant bolalar uchun ham imkoniyatlar 

yaratilgan [4].  

2. Madaniy moslashuv dasturlari (Cultural Adaptation Programs). Migrant bolalarning 

yangi madaniyatga moslashishlariga yordam berish, ularning o‘ziga ishonchini oshirish va 

diskriminatsiyaga qarshi urashishi: Bolalar yangi jamiyatda o‘zlarini qulay his qiladilar, 

tengdoshlari bilan munosabatlarni oson o‘rnatadilar va madaniy to‘siqlarni yengadilar. 

Ko‘pgina migratsiya rivojlangan mamlakatlarda migrant bolalarni ijtimoiy muxitga 

moslashtirish uchun tadbirlar o‘tkaziladi va bu tadbirlar o‘z samarasini bergan. Masalan,  

Avstraliya: "Harmony Day" kabi tadbirlar o‘tkazilib, turli madaniyatlar vakillari o‘zaro 

hamjihatlikda yashashga o‘rgatiladi [5]. Yevropa Ittifoqi: "Erasmus+" dasturi orqali talabalar 

va o‘qituvchilar turli mamlakatlarga borib, madaniy tajriba almashadilar.  

3. Qo‘llab-quvvatlash va mentorlik dasturlari (Support and Mentoring Programs). 

Migrant bolalarga maktabda va jamiyatda muvaffaqiyatga erishishlariga yordam berish, ularga 

rol o‘rnagi bo‘ladigan mentorlar biriktirish. Bolalar o‘ziga ishonadilar, maqsadlar qo‘yadilar 

va ularga erishish uchun harakat qiladilar, muammolarni yechishda yordam oladilar. Misol 

uchun,  Big Brothers Big Sisters (AQSh): Kattalar ko‘ngillilar bolalarga do‘st bo‘lib, ularga 

o‘rnak ko‘rsatadilar va hayotiy masalalarda yordam beradilar [6].  

4. Ota-onalarni jalb qilish dasturlari (Parent Involvement Programs). Migrant ota-

onalarni bolalarning ta'lim jarayoniga jalb qilish, ularning maktab bilan hamkorligini 

mustahkamlash va farzandlarining muvaffaqiyatiga ko‘maklashish. Ota-onalar bolalarning 

ta'limiga ko‘proq e'tibor beradilar, maktab bilan yaxshiroq aloqa o‘rnatadilar va 

farzandlarining o‘qishga bo‘lgan motivatsiyasini oshiradilar.  Masalan HIPPY (Home 

Instruction for Parents of Preschool Youngsters): Ota-onalarga bolalarni maktabga tayyorlash 

uchun materiallar va o‘yinlar bilan ta'minlaydi. PTA (Parent Teacher Association): Ota-onalar 

va o‘qituvchilar o‘rtasidagi hamkorlikni mustahkamlaydi va maktabni qo‘llab-quvvatlaydi. 

5. Resurs markazlari (Resource Centers). Migrant oilalarga ta'lim, sog'liqni saqlash, 

huquqiy maslahatlar va boshqa zarur xizmatlar bo‘yicha ma'lumot berish. Migrant oilalar 

o‘zlariga kerakli ma'lumotni oson topadilar, yangi jamiyatga tezroq moslashadilar va 

muammolarni yechishda yordam oladilar. Misol uchun Welcome Centers (Germaniya): 

Migrantlarga Germaniyada yashash va ishlash bo‘yicha maslahatlar beradi. Community 

Centers (AQSh): Mahalliy aholi va migrantlar uchun turli xil xizmatlar ko‘rsatadi, jumladan, 

ta'lim, til kurslari va ish topishga yordam. 

XULOSA 

Shaxsiy qadriyatlarning samarali shakllanishi ta’lim muassasasida yaratilgan sog‘lom 

ma’naviy-psixologik muhit, o‘qituvchi va sinf rahbarining kasbiy kompetensiyasi, maktab 

psixologi faoliyati hamda oila–maktab–mahalla hamkorligining uzviy tashkil etilishiga 

bog‘liq. Ayniqsa, ota-onasi migratsiyada bo‘lgan o‘quvchilarga individual pedagogik 

yondashuvni qo‘llash, ularning psixologik holatini muntazam monitoring qilish, ijtimoiy 

faolligini qo‘llab-quvvatlash va tarbiyaviy tadbirlarga faol jalb etish ularda mas’uliyat, 

halollik, mustaqillik, insonparvarlik, bag‘rikenglik, mehnatsevarlik va vatanparvarlik kabi 

shaxsiy qadriyatlarni rivojlantirishga xizmat qiladi. Ota-onasi mehnat migratsiyasida bo‘lgan 

o‘quvchilarda shaxsiy qadriyatlarni shakllantirish ta’lim muassasasi, oila va mahalla 

hamkorligiga asoslangan kompleks pedagogik tizim orqali samarali amalga oshiriladi. Mazkur 

yo‘nalishda ilmiy asoslangan pedagogik yondashuvlarni amaliyotga joriy etish, ta’lim 

muassasalarida maqsadli tarbiyaviy dasturlarni ishlab chiqish va pedagog kadrlarning kasbiy 

kompetensiyasini takomillashtirish o‘quvchilarning barkamol shaxs sifatida rivojlanishiga, 

ularning ijtimoiy barqarorligi va ma’naviy kamolotini ta’minlashga xizmat qiladi. 

